
Meeni bizgiƴi 
omma min oko 
laalane ta Pakti, ga 
Iisa kaate Beetani 
darriti Lazar, miiɗi maa ga 
naɗiya min muuti. Gii Mariyam 
icciɗe nussane ka litirri kaƴi 
unenta ma itir ka kaali ta 
tirta maa gu kolaa goo nar 
o ga amsenta ɗa. Gii icciyya itir 
kaaka gi kalliyyeega asintee Iisa. 
Gii simmiyeegu ma laawa ku kayaati. 
Gaa itir icciyya ger paratti ma nubaw.



Gaa Yudas Iskariyot, ma ay kaƴi min oko jobookeetee 
Iisa ku orro o seera kaatiɗe ga deeɗiyoo beneyya oko 
taattuweeco soƴoowee ku 
saɗikaŋgeyyo gaa ga 
beraayooga Iisa. Maa gu 
giyyiyya beneyti kaaka, gii 
deeɗiyo daanayo ta tirta. 
Guu leeɗiyee goo gu 
beree gurus. Gaa 
Yudas deyeɗɗo pe 
wikinne ma 
wagee ka ku 
maa ga 
biriyyooga 
Iisa.



Guu jobookeetee Iisa leeɗiya aleŋ 
maa ga Iisa beneyyiyoo. Guu 
leeɗica tiyaw ta laalane ta Pakti. 
Gaa maa gu tewɗo kaaka, ga Iisa 
icciɗe mappa, gaa leeɗiyee barkinti 
oko Mellayi. Gaa erriyya, gaa 
biriyyooga oko jobookeetee o ga 
beneyya gaa: «Cawwoŋ ku teeɗo, 
keeke ay ziitu.» Gaa icciɗe 
kuraaka ta mirmi ku 
mor̰mor̰oskeyyo.



Gaa leeɗiyee barkinti oko Mellayi. 
Gaa biriyyooca, gaa beneyyiyyoo 
gaa: «Aar̰oŋca parattoŋ, asan gu 
kooko ay baartaw maa ga Mella 
onniɗe liŋgane ta marawta ma 
gimtee o gu n̰alaa oko giimi 
maani ku maa ga Mella 
saamiyiyyoogu zunubgeeco.»



Gaa Iisa beneyyiyyee oko Simo Piyer gaa: «Simo, 
Simo, giyyu ƴa! Seetanne inne ga Mella oyyiye ku maa 
ga yaagittoŋ aleŋ korƴo maa gu dayakka, guu jagicca 
susuma min korƴo. Naa soopa lollikiyam Mella ku maa 
gi amannicum alɗo masila ɗa. Wikinne maa kii ase 
yooka sariptu pa, ki beneyyayo oko seneecam 
beneyyiŋgee ma beraayo 
gudirane ku maa gi 
amannico oko naa 
deeɗo talta.»



Gaa Simo Piyer tiiliyyee oko Iisa gaa: «Miltu, na oyee 
caŋ gu bakammano kulla daŋayi ma kii o caŋ gu 
deewano kulla ma kii.» Gaa Iisa beneyyiyyee gaa: 
«Piyer, na beneyyam ƴa, meente keeke aɗe, kadar ga 
kokkor bookiɗo ki melaa subbatiŋ kii ki ibinno ɗa.»



Gaa Iisa ma jobookeetee 
sarɗe were kaƴi aɗe maa 
gu kolaa goo Getsemani. 
Gaa beneyyiyyoo oko 
jobookeetee gaa: 
«Nuntoŋ iŋee aɗe, naa 
pa kadar kee kataa iŋaa 
na deeɗo inna Mella.» 
Baaba, Tattu, gaari paracco 
maa ki aŋka deewa ka. 
Saapawca maaƴi kuraaka ta 
diiganti teete. Innasoopa gi 
addo dee ɗa ma aŋko tanni, gi 
dee ma aŋko tancum.» 



Ay ɗakko appe ga Yudas ommiyyoo oko asaakargee ku 
Rooma o taraakee ku girti Mellayi maa gu taattuweeco 
soƴoowee ku saɗikaŋgeyyo o Pariziyennigee 
n̰akamme. Gaa kaatikkiko jineeniti o gu 
bamakke picco ayyayyi rootta maa 
gu osokke o lampiŋgee 
o seepigee. 



Gaa kaƴi min oko jobookeetee Iisa uppiyya lubaakati 
tattuwco oko taattuweeco soƴoowee ku saɗikaŋgeyyo, 
ga reepiyyeeca diiti ta tiyaawa. Gaa Iisa soopa 
beneyyiyyoo gaa: «Duwoŋ appe, 
keeke ku aɗoŋga lee ɗa.» 
Gaa eesiyyeeca diiti 
gimu kaaka, ga rayyidiyya. 



Guu baamiyya Iisa, guu kaatikkiki girti tattuwco oko 
taattuweeco soƴoowee ku saɗikaŋgeyyo. Piyer pa, 
jobokka min arro ka. Guu zegewɗe okko cigigi 
ɗaɗɗakiti doorane ta giiri. 
Gaa Piyer kulla deeɗe 
nunta kiɗaati ma giimi 
kotti ma kadarrica 
okko gu ƴerewɗo. 



Gaa kaƴi min aacco oko 
lubaakeetee tattuwco oko 
taattuweeco soƴoowee 
ku saɗikaŋgeyyo maa 
gi balco alɗo kaƴi ma 
lubaaka ka omma maa 
ga Piyer reepeeca diiti kee, 
beneyyiyyee oko Piyer gaa: 
«Ay kii ɗa aɗe maa na elle kee 
jineeniti ma Iisa e?» Gaa Piyer 
meeliɗe payya gaa: «Kaw, ay naata 
ɗa.» Gaa oko wikinne kaaka saa ga 
kokkor bookiɗe. Gaa Piyer oomiɗe 
min iŋaa o ga erecca ta tirta.



Gaa min iŋaa, wikirco taattuweeco 
Yawudigeyyo ku parlanti, gu giimi 
waciɗe paracco, guu kaatikkiki Iisa 
unti Pilat. Pilat pa ay guberner maa 
gi hakuuma ta Rooma n̰akamme 
hikimiyti iŋaa kiɗa ta 
Yudee. Gaa Pilat inniyya 
gaa: «Kii ay sultanco 
Yawudigeyyo e?» Gaa Iisa 
tiiliyyee gaa: «Ay kii saa ma

beneyyiya keeke.» 



Mileŋ ga Pilat pa aŋakke ga 
cappiyyee oko Iisa, ga ɗilliyooga 
payya beneyti oko giimi ku maani 
kotti. Guu guta soopa 
cayyikiyyee saa pe goo: 
«Paapiya kuruwayi! 
Paapiya kuruwayi!» 



Gaa Pilat oyyicca innico taattuweeco 
Yawudigeyyo, gaa biriyyooga Iisa oko 
asaakargee ku Rooma gu deeɗiya 
paapa. Gaa Iisa goyyiyya kuruwati maa 
gu deeɗiya paapa ga gata milco saa. 
Guu oomiɗe min geegarri, guu jeepiɗe 
ta were kaƴi aɗe maa gu kolaa goo 
‘Gugur̰uti Kayaati’. Ma beneyco 
Ebireenigeyyo pa, goo Golgota. 



Ay iŋaa appe gu asaakargee paapiyya 
Iisa kuruwayi. Guu paapiɗe kulla giimi 
seera saripti. Kaƴi ma kuruwati 
nussane ka tiyaawati, 
o kaƴi ma 
kuruwati 
nussane 
ka n̰ugilati. 
Iisa pa 
aaye ɗaɗɗakko 
ma kuruwati.



Gaa oko wikinne kaaka maa gi paato taggiɗe, gii 
kaɗiyye ta yaata ma caɗawwiya girti Mellayi peetiɗe 
durgee seera min ɗaɗɗakiti. Gaa Iisa kolliɗe ma raɗɗa 
gaa: «Baaba, na beramca 
ruuhantu piccum.» Maa ga 
beneyyiya beneyti 
kaaka pa gaa jootiɗe. 



Gaa Yuusup ka geegar ka Arimatee 
asiɗe. Gata pa kulla ay kaƴi 
aɗe min oko taattuwee ku 
parlanti o gu semeetee 
cipilenta. Gata pa kulla 
ocokkica mulunniti 
Mellayi. Gaa 
asarricca galbanti 
ga kaatiɗe wikirti 
                                                      Pilat ga deeɗiya 
                                                         inna ziiti Iisa.



Gaa Yuusup deeɗe giɗa kapanne. 
Gaa asiyya beera ziiti Iisa min 
kuruwayi. Gaa kappiniyya, 
gaa deeɗiya issa moone 
kaƴi aɗe maa gu caree 
kolkilenta were ma ay 
dambee. Gaa ɗeeɗe 
tepelpila gur̰bu ga
asiyya uba biiti. 



Meene maa gu hassalɗica meene ta 
nambiti gaame, gii meene ta 
nambiti asiɗe. Guu 
taattuweeco soƴoowee 
ku saɗikaŋgeyyo o 
Pariziyennigee 
kaatiɗe sawa 
wikirti Pilat.



Guu deeɗiyee beneyya goo: 
«Tattuwtini, ni mooyiya beneyti 
daɓaala keeke maa ga 
alɗe mataa ɗa missa 
gaa: “Oko meene ma 
daa ta subba, na 
akka naɗa min 
muuti.”»



Guu kaatiɗe mooniti, guu leeɗiyee 
gaaro ma garaa baŋ ga 
gur̰bu wesekke aɗe min 
wikirti kaaka. Guu mirɗiy 
asaakargee ku maa 
gu taricca moone.



Maa gi meene ta nambiti ƴiiliɗe, 
meene ta ahatti ƴekker ka, gi 
Mariyam ta Magdala o 
Mariyam kaƴi aɗe kaate 
ellití mooniti. Gaa kaytiŋ 
ka, gi kiɗa azirɗe 
raɗɗa asan ga 
malaykatti Mella 
Miltine beere min 
             samaani. 

            Gaa 
     tepelpiliyya gur̰bu 
   min biití mooniti, 
   gaa nuntiyyee. Guu 
  taraakee ku mooniti 
  kotti ɓayɗe ta kaw 
  namma gu azarɗo, 
   guu solliɗe aleŋ 
   mattenta. 



Gaa malaykat kaaka soopa 
beneyyiyyoo oko daati kotti gaa: 
«Kuŋ aɗoŋ ɓaya ɗa! Na lekka 
kabarre kadar ku deyekka 
Iisa, gata maa gu paape 
kuruwayi. Gata aaye 
ɗa payya iŋee, Mella 
naɗiya min muutti 
aleŋ maa ga 

beneyye.»



«Asoŋga ella were maa gu 
ɗerewɗiya, o ku aɗoŋ koɗok ku 
deeɗiyo taasa oko 
jobookeetee kuu ga naɗe 
min muutti o kuu ga 
omokkatoŋ kiɗa 
ta Galilee.»



Guu daati kotti ɓayɗe, innasoo gu ay 
parhaŋgee ta kaw. Gaa koɗok gu 
gaɗɗiɗe min mooniti ku maa gu 
deeɗiyooca taasa kabarre teete oko 
jobookeetee Iisa, guu elliyya Iisa 
gaa asaayo. Gaa joobiɗiy gaa: 
«Iŋŋe kantoŋ, daati!» Maa gu 
sappiyyee katta, guu darsiɗe 
unti gu 

baamiyyeegu 
asintee ku maa gu aabidiya.



Deesiti pa, gaa Iisa oomiyyoo saa pe oko jobookeetee 
ku orro o kaƴi maa gu tewɗo. Gaa makkiyyoo ma gaari 
maa gu alɗo amanna ɗa o maa gu kayyeeco alɗo talta 
amanniti oko beneyco giimi ma elliya kadar ga naɗe. 

Maa ga Miltine kee Iisa beneyyiyyooga beneyti keeke, 
gaa Mella cipiliyya samaani. Gaa Iisa deeɗe 

nunta tiyaawati. 

  Ku ella, Mella ƴekkiy maani ta kaw giimi
    ku dunuune teete, namma ga biriyya
  Runti ka kayti ka, ku maa ga kulla gimu
    aɗe ma dowwica galbanti oko gata 
       alɗo masila ɗa, innasoopa, ga
           gassicca hayaatane ma 
                  gakamma ɗa 
                      ta kaw. 



Rooma 3:23 Paracco gu leewe zunubgee o paracco gu 
caaɗenta min darjanti Mellayi. 

Rooma 6:23 Haggane maa gu zunubgee pelekka ɗe ay 
muutu, a maa ga Mella beraaca malan̰ soopa, ay 

hayaatane ma gakamma ɗa ta kaw asan ke kappenta ma 
Miltine kee Iisa Masi.

Ebireenigee 9:27 Kulla gimu aɗe mataa kaytiŋ ka, gaa 
Mella deeɗe caaɗa parlane. 

Epez 2:8,9 Gata pa ay ma gidaanuwti ga Mella najjiyittoŋ, 
ma botol ka amanniti oko Iisa Masi. Keeke pa asaa ɗa min 
oko kuŋ, innasoopa, gi ay biraw ta Mellayi. Najjiyo pa, ke 
gasakkaca ɗa ma lubaaki maa ke leewa. Kaaka pa, ga ya 

gimu kaƴi addo koolipa ɗa ma lubaaki.



 Rooma 10:9,10 
Gaa ma biicum ki beneyyeero unco giimo kii ga Iisa ay 
Miltine, o kii amanneero ma galbancum paratti kadar ga 
Mella naɗiya min aacco giimi ku mattenta, ki gasakkaca 
najjiyo. A gata pa ay ma galbanti ga gimu amanɗo, gaa 
Mella gaariya ɗayaŋ unti, o ga ay ma biiti ga garawɗica 

amanniti, gaa Mella najjiyiyya. 

Yaaya 3:16,17 
Ku ella, Mella ƴekkiy maani ta kaw giimi ku dunuune teete, 
namma ga biriyya Runti ka kayti ka, ku maa ga kulla gimu 

aɗe ma dowwica galbanti oko gata alɗo masila ɗa, 
innasoopa, ga gassicca hayaatane ma gakamma ɗa ta 

kaw. Mella n̰aamiya ɗa Runti dunuuniti ku maa ga asiyyo 
caaɗa parlane oko giimo, innasoopa, ga n̰aamiya ku maa 

ga asiɗiy najjiya.



1 Yaaya 5:11-13 
Mella pa birne hayaatane ma gakamma ɗa ta kaw. 

Hayaatane taata pa, ke gasakkica min oko Runti. Ay keeke 
appe ay beneyyi maa ga Mella beneyye ma gaartee Runti. 

Gimu ma kappenta ma Runti lekkica hayaatane ma 
gakamma ɗa ta kaw. A ma kappenta ɗa pa soo ma Runti 
Mellayi, lekkica ɗa hayaatane taata. Keeke pa paratti, na 
ketepeyyitoŋga ku maa ga kuŋ ma duwiy galbigeetoŋ oko 

Runti Mellayi leeɗo kabarre kadar ku lekkica hayaatane ma 
gakamma ɗa ta kaw.

